
 

 
 

  

Frumrannsókn á lífríki  

Búðatjarnar á Seltjarnarnesi 

Haraldur R. Ingvason, Finnur Ingimarsson og  

Stefán Már Stefánsson 

Fjölrit nr. 4–12 

Desember 2012 

Náttúrufræðistofa Kópavogs 

Natural History Museum of Kópavogur 

www.natkop.is 

Unnið fyrir Umhverfisnefnd Seltjarnarnesbæjar 

 



 

 
 

 

FRUMRANNSÓKN Á LÍFRÍKI 

BÚÐATJARNAR Á SELTJARNARNESI 

 

 

 

Unnið fyrir Umhverfisnefnd Seltjarnarnesbæjar 

Haraldur R. Ingvason, Finnur Ingimarsson og Stefán Már Stefánsson 

 

Fjölrit nr. 4–12 

Desember 2012 

 

 

 

 

 

 

 

 

Hamraborg 6a – 200 Kópavogur – natkop.is 

  



 

 
 

 

 

Efnisyfirlit 

Inngangur ................................................................................................................................................ 1 

Lýsing á rannsóknarsvæðinu ................................................................................................................... 1 

Aðferðir ................................................................................................................................................... 3 

Niðurstöður og umræður ......................................................................................................................... 5 

Eðlisþættir og blaðgræna ..................................................................................................................... 5 

Svifdýrasýni ........................................................................................................................................ 7 

Setkjarnasýni ....................................................................................................................................... 9 

Fuglar við Búðatjörn ......................................................................................................................... 11 

Samantekt .............................................................................................................................................. 12 

Heimildaskrá ......................................................................................................................................... 13 

 



 

 
 

Ágrip 

Náttúrufræðistofa Kópavogs gerði frumrannsókn á vistkerfi Búðatjarnar á Seltjarnarnesi að beiðni 

umhverfisnefndar Seltjarnarnesbæjar. Tilgangur rannsóknarinnar var að afla grunnupplýsinga um 

lífríki og eðlisþætti tjarnarinnar. Gögnum um lífríki var safnað í tveimur ferðum dagana 7. júní og 7. 

september 2012. Að auki voru farnar sjö ferðir á tímabilinu 22. febrúar til 4. september 2012 þar sem 

eðlisþættir voru mældir. Athugun af þessu tagi hefur ekki farið fram áður í Búðatjörn. 

Búðatjörn er ísölt, sporöskjulaga tjörn syðst á Seltjarnarnesi. Mesta lengd hennar við fulla vatnsstöðu 

er um 110 m og mesta breidd um 55 m. Áætlað hámarksdýpi miðað við fulla vatnsstöðu er um 60 cm. 

Botngerð Búðatjarnar einkennist annars vegar af mjög gljúpri leðju og hins vegar af strandsvæði sem 

er allfast í sér. Vatnsstaða, og þar af leiðandi flatarmál og dýpi, tjarnarinnar er nokkuð sveiflukennt og 

háð úrkomu, en vera má að sjávarföll hafi einnig áhrif. Vatnshiti tjarnarinnar er mjög háður lofthita og 

mældist 0,8–22,8°C, rafleiðni 5,8–17,5 mS/cm, selta 3,1–10,3‰ og sýrustig (pH) 8,0–9,0. 

Lífríki Búðatjarnar er mjög fábreytt en einstaklingsfjöldi einstakra hópa getur verið mjög hár. Í 

svifsýnum var mest af árfætlum (Copepoda) og einni tegund þyrildýra, en í setkjarnasýnum bar mest á 

sundánum, mýlirfum og þó einkum þráðormum, sem komu fyrir í gríðarlegu magni á einni stöðinni. 

Enginn hágróður var í tjörninni og einungis lítið af botnföstum þörungum. 

Dálítið fuglalíf var við Búðatjörn á þeim tíma sem gagnasöfnun stóð yfir. Kríur urpu við tjörnina og 

stokkendur og sendlingar nýttu tjörnina sem fæðulind og hvíldarstað. 

Summary 

Study on the ecology of the brackish pond Búðatjörn, requested by the environmental committee of 

Seltjarnarnes municipal, was conducted in June and September 2012 by the Natural History Museum 

of Kópavogur. Búðatjörn is located on Seltjarnarnes within the capital area of Reykjavik, SW-Iceland. 

The aim of the study was to gather basic ecological information on the pond. 

Maximum surface area of Búðatjörn is ~ ½ ha. and maximum depth ≤ 60 cm. Water level fluctuates in 

relation to air temperature and precipitation, but may also be under some tidal effects. Water 

temperature depends highly on air temperature, ranging between 0,8–22,8°C. Conductivity measured 

5,8–17,5 mS/cm, salinity 3,1–10,3‰ and pH 8,0–9,0. 

The biota of Búðatjörn was characterized by few species but in some cases, very high number of 

individuals. In water samples, unidentified Copepoda and the rotifera species Hexarthra sp. were most 

common, while Oligochaeta, Chironomus sp. larvae and Nematoda were dominant in sediment 

samples. 

Búðatjörn provides nesting sites for the Arctic Tern (Sterna paradisaea) and feeding grounds for 

Mallard (Anas platyrhynchos) which were seen plowing through the pond sediment, probably feeding 

on Chironomus larvae. Purple Sandpiper (Calidris maritima) was also seen both feeding and resting at 

the site. 

Inngangur 

Utanvert Seltjarnarnes hefur nokkra sérstöðu á landsvísu, en þar má á fremur litlu svæði finna 

útivistarsvæði, fuglafriðland og íþróttasvæði. Þarna gegnir vatn lykilhlutverki og því eru margar 

ástæður fyrir því að vert er að afla upplýsinga um vatnafar á svæðinu og lífríki því tengdu. Á 

undanförnum árum hefur fuglalíf á Seltjarnarnesi verið vaktað reglulega, en einnig hefur 

Seltjarnarnesbær haft forgöngu um að láta kanna tjarnir á Seltjarnarnesi í þeim tilgangi að afla grunn 

upplýsinga um lífríki þeirra og vatnsbúskap. Vorið 2012 gerðu Umhverfisnefnd Seltjarnarness og 

Náttúrufræðistofa Kópavogs með sér samkomulag um að Náttúrufræðistofan tæki að sér að gera 

einfalda rannsókn á lífríki og grunnþáttum í vistkerfi Búðatjarnar. Vettvangsvinna hófst í júní og lauk í 

september 2012, en auk þess var safnað stoðgögnum um eðlisþætti og blaðgrænu-a. Í þessari skýrslu 

er gerð grein fyrir niðurstöðum rannsóknarinnar á Búðatjörn. 

Lýsing á rannsóknarsvæðinu 
Búðatjörn (Fúlatjörn) er ísölt sporöskjulaga tjörn á Suðurnesi vestast á Seltjarnarnesi (1. mynd). Mesta 

lengd hennar við fulla vatnsstöðu er um 110 m og mesta breidd um 55 m og liggur lengdarás hennar 

NA/SV. Áætlað hámarksdýpi miðað við fulla vatnsstöðu er í hæsta lagi um 60 cm. Sjór liggur að 

tjörninni að sunnan- og austanverðu og er tjörnin skilin frá fjörunni með sjóvarnargarði. Hún liggur 

afar lágt í landi og líklega nær sjór að einhverju leiti að flæða inn í hana við stórstreymi. Ofan á 

sjóvarnargarðinum er all fjölfarinn malarborinn göngustígur. Við tjörnina norðan- og vestanverða 

liggur golfvöllur Golfklúbbs Ness. Af öryggisástæðum var sýnatöku frá þeim bakka stillt mjög í hóf. 

Tjarnarstæðið virðist lítið hafa breyst í áranna rás þrátt fyrir breytta landnotkun og má greina nánast 

sömu útlínur hennar í dag og á ljósmynd frá 1959 (1. og 2. mynd). 

Búðatjörn hefur lítið sem ekkert vatnasvið til að tempra vatnsstöðu og því gætir töluverðrar 

vatnsborðssveiflu í henni þar sem lofthiti og úrkoma, en einnig að líkindum innflæði sjávar, leika 

aðalhlutverk í vatnsbúskapnum. Áætluð vatnsborðssveifla á rannsóknartímabilinu nam um 30 cm og 

var vatnsstaða hærri síðsumars. Vera má að sveiflan skýrist að einhverju leiti af innflæði sjávar en 

skýrar vísbendingar um bein sjávaráhrif er að finna í tjörninni og við bakka hennar. Þar er auk seltu 

um að ræða marflær (Gammarus tegund) sem veiddust í svifsýni og grastegundina sjávarfitjung 

(Puccinellia maritima) sem finnst við efstu fjörumörk. 

Engan hágróður var að finna í tjörninni og lítið sem ekkert af botnföstum þörungum. Botn tjarnarinnar 

reyndist nokkuð fastur í sér við bakkana en utar tekur við mjög gljúpur leðjubotn sem rótaðist mjög 

auðveldlega upp. Sýnataka var af þeim sökum nokkrum vandkvæðum bundin. 

Dálítið fuglalíf var á og við tjörnina og voru kríur mest áberandi. Nokkur kríuhreiður voru í litlum 

hólma í tjörninni en einnig urpu kríur á tjarnarbakkanum í útjaðri golfvallarins. Auk kríu sáust bæði 

stokkendur og sendlingar og voru fuglarnir bæði í fæðuleit og hvíld. 

2. mynd. Loftmynd af Suðurnesi árið 1959. Myndin er fengin hjá Landmælingum Íslands. 

1. mynd. Loftmynd af Suðurnesi tekin 7.10.2009. Myndin er fengin af Google Earth. 

Aðferðir 
Farnar voru tvær sýnatökuferðir. Sú fyrri var farin 7. júní 2012 og var sá tími m.a. valinn vegna þess 

að þá er varptími margra fugla í hámarki og þess að vænta að þeir nýti tjörnina sem fæðulind fyrir sig 

og unga sína, auk þess að nýta hana sem bað- og drykkjarstað. Seinni ferðin var farin 7. september 

2012 og var hún tímasett með það í huga að allir ungar væru á bak og burt og nýting fugla á tjörninni 

að mestu bundin við bað- og drykkjarvatn. Auk þess má vænta að þá hafi flestir botnhryggleysingjar 

náð fullum vexti. 

 

 

 

 

Aðstæður til sýnatöku í Búðatjörn voru um margt sérstakar. Tjörnin er ekki bátfær og botn hennar 

reyndist svo gljúpur að hún var ekki væð á vöðlum nema næst landi. Sýni voru því eingöngu tekin 

nærri bökkum tjarnarinnar (3. mynd). Sýnatakan miðaðist við að safna lífverum úr vatnsbolnum 

(svifvist tjarnarinnar) og úr botni hennar og var beitt til þess tvenns konar aðferðum. Vegna þess hve 

grunn tjörnin reyndist var ekki unnt að beita gildrum til að safna sýnum af lífverum úr vatnsbolnum 

eins og lagt hafði verið upp með og gert hefur verið í sambærilegum rannsóknum á svæðinu (Haraldur 

R. Ingvason o.fl. 2011 og Hilmar J. Malmquist o.fl. 2009). Því var brugðið á það ráð að taka vatnssýni 

með vatnssýnataka (660 ml) (4. mynd). Þessi sýnataka er magnbundin og gefur fjölda dýra á 

rúmeiningu. Alls voru tekin sex slík sýni í hvorri ferð. Á rannsóknarstofu voru sýnin síuð með 45 µm 

sigti og því sem eftir sat í sigtinu komið fyrir í 60 ml glerflösku og varðveitt með því að bæta út í þau 

0,2 ml af 10% Lugols joðlausn. Sýnin voru skoðuð síðar undir víðsjá þar sem lífverur voru taldar og 

greindar til tegunda eða tegundahópa. 

N 
1 

2 

3 

4

 
5 

6 

3. mynd. Einfölduð mynd af sex sýnatökustöðvum í Búðatjörn. Á hverri stöð var tekið 

eitt svifdýrasýni og eitt setkjarnasýni. 

Af botni tjarnarinnar var tekinn setkjarni úr botnleðjunni og til þess beitt svokölluðum Kajak-sýnataka 

(5. mynd). Þessi sýnataka er magnbundin og gefur upplýsingar um fjölda dýra á flatareiningu. Vegna 

lágrar vatnsstöðu þann 7. júní var ákveðið að taka botnsýni og eiga til vara ef tjörnin þornaði alveg, en 

þessi sýnataka átti aðeins að fara fram í síðari sýnatökuferðinni. Alls voru tekin sex slík sýni í hvorri 

ferð en einungis var unnið úr þremur sýnum sem tekin voru í síðari ferðinni. Þegar setkjarninn hafði 

verið tekinn var bullu komið fyrir neðst í sýnatakanum og kjarnanum þrýst upp í bakka sem festur var 

efst á sýnatakann (5. mynd). Setkjarnanum var skipt í tvennt á þann hátt að efstu þremur 

sentimetrunum var safnað í sér ílát og restinni af kjarnanum í annað ílát. Með þessu móti má sjá á 

hvaða dýpi í leðjunni dýrin halda sig. Sýnin voru varðveitt á staðnum með 96% etanóli. Á 

rannsóknarstofu var efri hluti sýnisins (3 cm) sigtaður með 80 µm sigti og neðri hluti þess með 250 

µm sigti. Það sem eftir sat í sigtunum var skoðað síðar undir víðsjá þar sem lífverur voru teknar frá og 

greindar til tegundar eða tegundahóps. 

 

4. mynd. Svifdýrasýni tekið með vatnssýnataka og sett í flösku. 

5. mynd. Setkjarnasýni komið á land og undirbúið til sneiðingar. 



 

5 
 

Vatnshiti (0,01°C upplausn, ± 0,15°C mælinákvæmni), sýrustig (pH 0,01, ± pH 0,2) og rafleiðni (1 

µS/cm, ± 0,5%) voru mæld í báðum ferðum með mæli af gerðinni YSI 63. Einnig voru tekin vatnssýni 

til að mæla blaðgrænu-a. Beitt var sama vatnsýnataka og notaður var til öflunar svifdýrasýna úr 

vatnsbol. Á rannsóknarstofu voru sýnin síuð í gegnum Whatman síupappír GF/C (Cat no 1822 047), 

þau vafinn í álpappír og geymd í frysti þar til mæling fór fram. Til þess að leysa blaðgrænuna úr 

sýninu var síupappírinn lagður í 96% etanól og hafður í myrkri í kæliskáp í 24 klst. Blaðgræna-a var 

mæld við bylgjulengdina 665 nm með ljósgleypnimæli (HACH, DR 5000) á Veiðimálastofnun. 

Auk framangreindrar sýnatöku var athugað hvaða fuglar héldu sig við Búðatjörn. Skimað var yfir 

rannsóknarsvæðið með sjónauka, fuglar taldir og atferli þeirra greint áður en önnur sýnataka fór fram. 

 

Niðurstöður og umræður 

Eðlisþættir og blaðgræna 

Vatnshiti, sýrustig, og rafleiðni Búðatjarnar voru mæld alls níu sinnum og blaðgræna alls fjórum 

sinnum árið 2012 (1. tafla). Rafleiðni er gjarnan notuð sem mælikvarði á heildarstyrk uppleystra efna, 

t.d. næringarefna og gefur til kynna grósku í lífríkinu. Þumalfingursreglan er sú, að því meiri sem 

rafleiðnin er þeim mun lífríkara er viðkomandi vatn. Þetta á þó ekki við í söltu eða ísöltu vatni eins og 

í Búðatjörn, en selta hefur umtalsverð áhrif á leiðni. Sýrustig getur gefið vísbendingar um 

frumframleiðni í vatni. Þannig eru grunn, frjósöm og næringarefnarík vötn gjarnan með fremur hátt 

sýrustig en næringarefnasnauð vötn með lága frumframleiðni með lágt sýrustig. Sýrustig stjórnast 

einnig af uppruna vatnsins. Þannig er lindavatn sem rennur undan ungum hraunum með fremur hátt 

sýrustig (oft 8–9), regnvatn með sýrustig nálægt 7 og vatn sem seytlar úr votlendi er gjarnan með 

sýrustig á bilinu 5–6 (Freysteinn Sigurðsson 1998). Blaðgræna-a (chlorophyll-a) er græna litarefnið í 

plöntum (þar með talið þörungum) og gefa mælingar á magni þess m.a. vísbendingar um magn 

svifþörunga (frumframleiðenda). 

Vatnshiti Búðatjarnar fylgdi skýrri árstíðasveiflu og mældist 0,8°C í febrúar og 22,8°C í júlí (1. tafla). 

Sýrustigið mældist 8,0–9,0 og var frekar stöðugt lengst af þrátt fyrri verulegar sveiflur í öðrum 

umhverfisþáttum. Rafleiðni mældist 5,8–17,5 mS/cm sem er fremur mikið og stafar af seltuáhrifum. 

Selta Búðatjarnar, sem er reiknuð út frá rafleiðninni, spannaði 3,1–10,3‰. Sveiflur í seltu tjarnarinnar 

stafa líklega af samspili innflæðis sjávar á stórstreymi og þess magns ferskvatns sem safnast fyrir í 

tjörninni. Samkvæmt mælingum Faxaflóahafna náði flóðhæð allt að 4,5 metrum á 

rannsóknartímabilinu og fer slíkt stórstreymi m.a. saman við topp í seltu tjarnarinnar 4. september 

(Faxaflóahafnir sf.). Samhliða seltubreytingum á tímabilinu má sjá verulega breytingu í vatnsstöðu 

tjarnarinnar (6. og 7. mynd). 

Magn blaðgrænu-a mældist 87,9–136,7 µg/l sem telst mikið enda var vatn tjarnarinnar grænleitt að sjá. 

Magn blaðgrænu má nota til að meta vatnsgæði með tilliti til næringarefnaákomu og ef þessi gildi eru 

lögð til grundvallar er ljóst að Búðatjörn fellur í flokk þeirra vatna og tjarna þar sem ákoma 

næringarefna er mjög mikil og um ofauðgun er að ræða. Hins vegar er óvíst að þessar forsendur eigi 

við í þessu tilviki þar sem smásjárskoðun leiddi í ljós að, í a.m.k. eitt skipti, voru það ekki eiginlegir 

þörungar sem moruðu vatnið heldur græn frumdýr sem er harla óvenjulegt! 

6. mynd. Vatnsstaða í Búðatjörn 7. júní 2012. Þarna vantar á að giska 30 cm á fulla vatnsstöðu. 

7. mynd. Nær full vatnsstaða í Búðatjörn 7. september 2012. Sjá 6. mynd til samanburðar. með hvítum örvum. 

Svifdýrasýni 

Mjög fáar tegundir og tegundahópar fundust í vatnsbol Búðatjarnar, eða aðeins átta (2. tafla). Af 

þessum átta tegundum og tegundahópum réðu tveir hópar ríkjum m.t.t. einstaklingsfjölda (8. mynd), 

þ.e. krabbadýrategund af hópi árfætlna og lirfur hennar og þyrildýrategund af ættkvíslinni Hexarthra. 

Tilvist þessara tveggja hópa (líklega aðeins tvær tegundir) vakti nokkra eftirtekt en þeir hafa t.d. ekki 

greinst úr tjörnum í nágrenninu. Hexarthra tegundir eru þekktar úr ísöltu vatni og sjó, en ekki finnast 

heimildir um að þær hafi fundist hér á landi áður (Tryggvi Þórðarson óbirt samantekt). 

Hinn mikli munur sem var á fjölda einstaklinga í svifsýnunum milli sýnatökudaga hjá öllum 

dýrahópum nema Hexarthra þyrildýrategundinni vekur nokkra athygli, en meðalfjöldi í lítra var 4.426 

dýr 7. júní og 531 dýr 7. september (2. tafla). Þetta getur að hluta til skýrst af því hve grunn tjörnin var 

7. júní, en þá reyndist erfitt að ná sýnum án þess að í þau bærist eitthvert botngrugg. Því má vera að 

hluti þeirra dýra sem þar finnast eigi uppruna sinn í seti og raunar má trúlega slá því föstu með 

ormana. Sú skýring dugar hins vegar vart ein og sér þegar kemur að meginhópunum og er skýringanna 

þar væntanlega að leita annars vegar í breyttum aðstæðum í tjörninni og hins vegar í lífssögu 

tegundanna. Um þetta er þó erfitt að segja þar sem kynslóðatími dýranna er skammur og því þörf á 

mun örari sýnatökum til að fá innsýn í hvaða þættir ráða hugsanlega afkomu þeirra og stofnstærð. 

Marflóa varð vart í Búðatjörn og veiddust fáein eintök. Um var að ræða tegund af ættkvíslinni 

Gammarus, en tilvist marflóa af þeirri ættkvísl er vel þekkt í ísöltum vötnum og sjávarlónum þar sem 

beinn samgangur ferskvatns og sjávar hefur átt sér stað (Agnar Ingólfsson 1977, 1990, 1998). Slíkur 

samgangur er því væntanlega skilyrði fyrir tilvist þeirra í tjörnum og vötnum, því að frátöldum 

grunnvatnsmarflóm sem bundnar eru við vatnsmikil lindarsvæði á eldvirka gosbelti landsins (Bjarni K. 

Kristjánsson og Jörundur Svavarsson 2007), finnast hér engar marflær sem eingöngu lifa í fersku 

vatni. 

Smádýralíf í vatnsbol grunnra tjarna hérlendis hefur lítt verið kannað með magnbundinni sýnatöku (sjá 

þó Hákon Aðalsteinsson 1980 og Jón S. Ólafsson og Sesselja Guðrún Sigurðardóttir 2003). Samskonar 

sýnatöku og viðhöfð var í Búðatjörn hefur verið beitt í tveimur grunnum vötnum á 

höfuðborgarsvæðinu, Rauðavatni og Urriðavatni (Hilmar J. Malmquist o.fl. 2006 a og b). Þess ber þó 

að geta að þessi vötn eru mun stærri, dýpri og gróðurríkari en Búðatjörn, auk þess sem þau eru alveg 

fersk. Því má leiða líkum að því að varasamt sé að bera niðurstöður úr þessum vötnum saman við 

Sýrustig Vatnshiti Rafleiðni Selta Blaðgræna-a

Dags Tími pH °C L25 (mS)/cm ppt (‰) µg/l

22.2.2012  - 9,0 0,8 5,8 3,1  -

3.5.2012 09:50 8,0 7,7 8,9  -  -

29.5.2012 11:50 8,9 18,4 12,2 7,0  -

7.6.2012 15:42 8,8 14,6 12,7 7,3 131,7

18.6.2012 11:00 8,9 18,2 9,0 5,0  -

17.7.2012 12:00 9,0 22,8 7,3 4,0 136,7

31.7.2012 11:30 8,9 17,6 12,9 7,4 87,9

4.9.2012 14:25 9,0 12,0 17,5 10,3  -

7.9.2012 11:50 8,8 9,3 16,1 9,4 133,5

1. tafla. Niðurstöður mælinga á eðlisþáttum og blaðgrænu-a í Búðatjörn. 

niðurstöðurnar í Búðatjörn. Hins vegar setur sá samanburður fjölda dýranna í eitthvert samhengi. 

Þannig var fjöldi krabbadýra í Búðatjörn 180–3.800 dýr í lítra en mesti fjöldi þeirra í Rauðavatni var 

um 130 dýr í lítra og innan við 10 dýr í lítra í Urriðavatni. 

 

 

 

 

 

Meðaltal SE Meðaltal SE

Árfætlur (Copepoda) 1.537 466 29 8

Krabbadýralirfur (nauplius) 2.299 386 148 39

Flatormar (Turbellaria) 108 80 0  -

Þyrildýr (Rotifera)

Hexarthra tegund 382 171 350 85

Ógreind þyrildýr 3  - 3 1

Ánar (Oligochaeta )

Sundánar (Naididae) 54 21 0  -

Þráðormar (Nematoda) 41 17 1  -

Marflær (Amphipoda)

Gammarus tegund 1  - 0  -

Rykmýslirfur (Chironomidae)

Chironomus tegund 1  - 0  -

Heildarfjöldi 4.426 531

7.6.2012 7.9.2012

2. tafla. Fjöldi einstaklinga í lítra meðal dýrahópa í svifsýnum í Búðatjörn. 

Sýnd eru meðaltöl sex sýna ásamt staðalskekkju (SE, standard error). 

8. mynd. Fjöldi einstaklinga í lítra meðal dýrahópa í svifsýnum í Búðatjörn. Sýnd eru 

meðaltöl sex sýna ásamt staðalskekkju (SE, standard error). 

Setkjarnasýni 

Alls fundust fimm tegundir og tegundahópar í botnsýnum (3. tafla). Það voru sundánar (Naididae), 

rykmýslirfur og -púpur (Chironomus tegund), árfætlur (Copepoda), skelkrebbi (Ostracoda) og 

þráðormar (Nematoda). Hins vegar reyndist einstaklingsfjöldi meðal einstakra flokkunareininga í 

sumum tilvikum býsna mikill og skáru þráðormar sig þar algerlega úr (9. mynd), sérstaklega á stöð 6 

(10. mynd). Meðalfjöldi dýra í botnseti Búðatjarnar var rúmlega 312.000 á m
2
 en þar af voru 

þráðormar um 90% (3. tafla). 

 

 

 

  

 

 

Botngerð Búðatjarnar einkenndist af mjög gljúpri leðju fyrir utan strandsvæðið sem var fremur fast í 

sér. Í suðvestur hluta tjarnarinnar, sem jafnframt var grynnsti hluti hennar, (stöð 6) var mjög fíngert 

efni sem myndaði afar vatnskennt lag ofan á botnleðjunni. Þessi munur í botngerð milli tjarnarhluta 

endurspeglaðist í lífríkinu og þá sérstaklega í magni þráðorma. Langmest fannst af dýrum í efstu 

þremur sentimetrum botnsetsins og ef frá er talinn setkjarninn á stöð 6 þá eru það nær eingöngu 

rykmýslirfur og sundánar sem sækja eitthvað dýpra (3. tafla og 10. mynd). Á stöð 6 var hins vegar allt 

annað uppi á teningnum bæði í tegundasamsetningu og ekki síst fjölda einstaklinga. Þar mátti finna 

liðlega 800.000 einstaklinga á hvern fermetra, eða nær 16 sinnum meira en á hinum stöðvunum 

tveimur. Þarna ræður mestu mergð smávaxinna þráðorma sem greinilega una hag sínum vel við 

aðstæður á staðnum. Þar eru jafnframt færri mýlirfur en á hinum stöðvunum og gæti það skýrst m.a. af 

því hve grunnt þar er og því auðvelt fyrir endur að plægja gegnum leðjuna og sía úr henni stærri 

fæðudýr eins og mýlirfur. Þráðormarnir eru hins vegar svo smáir að þeir nýtast öndunum tæpast til 

fæðu. 

Efri hluti SE Neðri hluti SE Efri+neðri SE

Ánar (Oligochaeta )

Sundánar (Naididae) 15.000 3.215 1.500 289 16.500 3.122

Rykmýslirfur (Chironomidae)

Chironomus sp. lirfur 8.333 4.096 4.333 726 12.667 4.475

Chironomus sp. púpur 500 500

Árfætlur (Copepoda) 1.500 500 167 1.667 601

Skelkrebbi (Ostracoda) 333 333

Heildarfjöldi án þráðorma 25.666 6.000 31.667

Þráðormar (Nematoda) 275.000 262.536 5.500 280.500 268.035

Heildarfjöldi 300.666 11.500 312.167

Uppreiknaður meðalfjöldi dýra á fermetra, 7. september 2012

3. tafla. Fjöldi einstaklinga á fermetra meðal tegundahópa í setkjarnasýnum í Búðatjörn. Sýnd 

eru meðaltöl þriggja sýna miðað við efri hluta (0–3 cm dýpi), neðri hluta (3+ cm dýpi) og 

setkjarnann í heild, ásamt staðalskekkjum (SE, standard error). 

Lítið er til af gögnum sem teljast samanburðarhæf við ofangreindar niðurstöður. Þó hefur sambærileg 

sýnataka á sömu árstímum farið fram í Bakkatjörn (Hilmar J. Malmquist o.fl. 2009) og 

Reykjavíkurtjörn (Jón S. Ólafsson og Sesselja Guðrún Sigurðardóttir 2003). Gríðarlegur munur kemur 

fram milli tjarnanna bæði með hliðsjón af fjölda tegunda og tegundahópa (flokkunareininga), sem og 

þéttleika. Þannig fundust 16 flokkunareiningar í Reykjavíkurtjörn og var meðalfjöldi dýra á m
2
 ríflega 

2 milljónir einstaklinga. Í Bakkatjörn fundust 13 flokkunareiningar og meðalfjöldi dýra á m
2
 var um 

340.000. Inn í þá tölur vantar raunar þráðorma en það gæti stafað af því að grófara sigti var notað. Í 

Búðatjörn fundust hins vegar einungis fimm flokkunareiningar og nam einstaklingsfjöldinn ríflega 

312.000/m
2
, en þar af voru þráðormar í yfirgnæfandi fjölda, eða ríflega 280.000 einstaklingar/m

2
. Því 

er ljóst að Búðatjörn sker sig mjög úr í þessum samanburði og verður setfánan þar að teljast rýr. Í 

tjörninni finnast ekki ýmsir dýrahópar t.d. krabbaflær, sem bera uppi þéttleikann í hinum tjörnunum 

tveimur. Trúlega veldur selta tjarnarinnar og sveiflur í henni tegundafæðinni, en einnig má vera að 

aðrir eðlisþættir s.s. vatnsborðssveiflur og botngerð séu óhagstæð ýmsum botnhryggleysingjum. 

 

 

 

 

 

 

9. mynd. Fjöldi einstaklinga á fermetra meðal dýrahópa í setkjarnasýnum í Búðatjörn. 

Sýnd eru meðaltöl úr efri hluta (0–3 cm dýpi) og neðri hluta kjarna (3+ cm dýpi) ásamt 

staðalskekkju (SE, standard error). 

Fuglar við Búðatjörn 

Þann 7. júní sáust alls um tuttugu kríur (Sterna paradisaea) við tjörnina. Þar af lágu nokkrar á 

hreiðrum í hólmanum og a.m.k. eitt kríupar lá á hreiðri á tjarnarbakkanum (11. mynd). Kríurnar virtust 

ekki vera í fæðuleit á tjörninni á þessum tíma. Þá sáust ellefu stokkendur (Anas platyrhynchos) á 

tjörninni. Nokkrar þeirra syntu um þar sem grynnst var með höfuð á kafi og plægðu botninn í fæðuleit 

(12. mynd). Þessu til viðbótar sáust tvær grafendur (Anas acuta) á tjörninni. 

11. mynd. Kríur á hreiðrum og í hvíld í hólmanum í Búðatjörn í júní 2012. 

10. mynd. Hlutdeild dýrahópa eftir stöðvum á mismunandi dýpi í setkjarnasýnum. 

Stöð 1 Stöð 3 Stöð 6 

Fuglalífið var heldur fábreyttara í september en þá sáust einungis fjórir sendlingar (Calidris maritima). 

Þeir voru lengst af í hvíld á steini úti í tjörninni en brugðu sér þó yfir í flæðarmál tjarnarinnar til 

fæðunáms. Þá sást ein stokkönd við fæðunám á tjörninni. Greinilegt er að stokkendur nýta sér botndýr 

tjarnarinnar sem fæðu og þá trúlega fyrst og fremst rykmýslirfurnar sem þar finnast í töluverðu magni. 

Hins vegar er sú fæðulind sjaldnast aðgengileg fyrir kríurnar, nema rétt á meðan klak flugnanna 

stendur yfir þannig að sennilega hefur tjörnin takmarkað gildi sem fæðulind fyrir kríur. Almennt 

viðrast fuglar lítið nýta sér svæðið í kring um Búðatjörn og ljóst virðist að það hefur mun minna gildi 

fyrir þá heldur en önnur nálæg svæði t.d. Bakkatjörn og Dalur (Jóhann Óli Hilmarsson 2005 og 2007). 

 

 

 

 

 

Samantekt  
Búðatjörn hefur einnig verið nefnd Fúlatjörn og er það að sumu leyti skiljanlegt. Í tjörninni er áberandi 

mikið af gljúpri og daunillri leðju sem þornar oft upp að stórum hluta. Þótt lífríki Búðatjarnar sé 

fremur fábreytt í tegundum talið og botnfánan heldur þunnskipuð þá er svifvistin mjög lífauðug. 

Tjörnin er verulega frábrugðin öðrum tjörnum í nágrenninu þar sem hún er undir meiri sjávaráhrifum 

en þær. Lífríkisrannsóknum á tjörnum hefur lítið verið sinnt fram á allra síðustu ár og því er sáralitlar 

upplýsingar að hafa um lífríki tjarna meðfram ströndum landsins. Auk mögulegra seltuáhrifa hafa 

tjarnir sem standa nálægt sjó oft miklar sveiflur í vatnsborði og hitastigi, en því til viðbótar getur 

næringarefnaálag sökum fuglalífs verið mikið. Þetta gerir það að verkum að slíkar tjarnir eru oft á 

tíðum erfið búsvæði sökum mikilli öfga í umhverfisþáttum. Þetta getur orsakað mikla fábreytni í lífríki 

en getur hins vegar skilað sér í miklum einstaklingsfjölda þeirra lífvera sem þrífast við slíkar aðstæður, 

eins og tilfellið er í Búðatjörn. Í tjörninni fundust aðeins 5 flokkunareiningar í botnsýnum og 8 í 

svifsýnum. Þar á meðal fannst í svifi þyrildýrategund af ættkvíslinni Hexarthra sem vekur nokkra 

eftirtekt, en ekki finnast heimildir um að þessi tegund hafi fundist áður á Íslandi. Þrátt fyrir að kríur 

verpi við Búðatjörn og endur og vaðfuglar sæki sér þangað fæðu í einhverju mæli, bendir flest til að 

vægi tjarnarinnar fyrir fuglalíf á Seltjarnarnesi sé fremur lítið. 

12. mynd. Endur plægja botn Búðatjarnar í fæðuleit. Kría í hvíld í baksýn. 

